
ō-mbrahma̍mētu̠ mām ।  madhu̍mētu̠ mām ।
brahma̍mē̠va madhu̍mētu̠ mām ।
yāstē̍ sōma pra̠jā va̠thsō-‘bhi̠ sō a̠ham ।
duṣṣva̍pna̠handu̍ruṣva̠ha ।
yāstē̍ sōma prā̠ṇāgṃstāñju̍hōmi ।
trisu̍parṇa̠mayā̍chita-mbrāhma̠ṇāya̍ dadyāt ।
bra̠hma̠ha̠tyāṃ vā ē̠tē ghna̍nti ।
yē brā̎hma̠ṇāstrisu̍parṇa̠-mpaṭha̍nti ।
tē sōma̠-mprāpnu̍vanti ।
ā̠sa̠ha̠srātpa̠ṅkti-mpuna̍nti ।
ōm ॥  1

brahma̍ mē̠dhayā̎ ।
madhu̍ mē̠dhayā̎ ।
brahma̍mē̠va madhu̍ mē̠dhayā̎ ।
a̠dyā nō̍ dēva savitaḥ pra̠jāva̍tsāvī̠ssaubha̍gam ।
parā̍ du̠ṣvapni̍yagṃ suva ।
viśvā̍ni dēva savitarduri̠tāni̠ parā̍suva ।
yadbha̠dra-ntanma̠ āsu̍va ।
madhu̠ vātā̍ ṛtāya̠tē madhu̍ kṣaranti̠ sindha̍vaḥ ।
mādhvī̎rnassa̠ntvōṣa̍dhīḥ ।
madhu̠ nakta̍mu̠tōṣasi̠ madhu̍ma̠tpārthi̍va̠g̠ṃ raja̍ḥ ।
madhu̠ dyaura̍stu naḥ pi̠tā ।
madhu̍ mānnō̠ vana̠spati̠rmadhu̍māgṃ astu̠ sūrya̍ḥ ।
mādhvī̠rgāvō̍ bhavantu naḥ ।
ya i̠ma-ntrisu̍parṇa̠mayā̍chita-mbrāhma̠ṇāya̍ dadyāt ।
bhrū̠ṇa̠ha̠tyāṃ vā ē̠tē ghna̍nti ।
yē brā̎hma̠ṇāstrisu̍parṇa̠-mpaṭha̍nti ।
tē sōma̠-mprāpnu̍vanti ।
ā̠sa̠ha̠srātpa̠ṅkti-mpuna̍nti ।
ōm ॥  2



brahma̍ mē̠dhavā̎ ।
madhu̍ mē̠dhavā̎ ।
brahma̍mē̠va madhu̍ mē̠dhavā̎ ।
bra̠hmā dē̠vānā̎-mpada̠vīḥ ka̍vī̠nāmṛṣi̠rviprā̍ṇā-mmahi̠ṣō mṛ̠gāṇā̎m ।
śyē̠nō gṛddhrā̍ṇā̠g̠ṃ svadhi̍ti̠rvanā̍nā̠g̠ṃ sōma̍ḥ pa̠vitra̠matyē̍ti̠ rēbhann̍ ।
ha̠g̠ṃsaśśu̍chi̠ṣadvasu̍rantarikṣa̠saddhōtā̍ vēdi̠ṣadati̍thirdurōṇa̠sat ।
nṛ̠ṣadva̍ra̠sadṛ̍ta̠sadvyō̍ma̠sada̠bjā gō̠jā ṛ̍ta̠jā a̍dri̠jā ṛ̠ta-mbṛ̠hat ।
ṛ̠chē tvā̍ ru̠chē tvā̠ samitsra̍vanti sa̠ritō̠ na dhēnā̎ḥ ।
a̠ntarhṛ̠dā mana̍sā pū̠yamā̍nāḥ ।
ghṛ̠tasya̠ dhārā̍ a̠bhichā̍kaśīmi ।
hi̠ra̠ṇyayō̍ vēta̠sō maddhya̍ āsām ।
tasmi̎nthsupa̠rṇō ma̍dhu̠kṛ-tku̍lā̠yī bhaja̍nnāstē̠ madhu̍ dē̠vatā̎bhyaḥ ।
tasyā̍satē̠ hara̍yassa̠pta tīrē̎ sva̠dhā-nduhā̍nā a̠mṛta̍sya̠ dhārā̎m ।
ya i̠da-ntrisu̍parṇa̠mayā̍chita-mbrāhma̠ṇāya̍ dadyāt ।
vī̠ra̠ha̠tyāṃ vā ē̠tē ghnanti ।
yē brā̎hma̠ṇāstrisu̍parṇa̠-mpaṭha̍nti ।
tē sōma̠-mprāpnu̍vanti ।
ā̠sa̠ha̠srātpa̠ṅkti-mpuna̍nti ।
ōm ॥  3

ōṃ śānti̠-śśānti̠-śśānti̍ḥ ॥

